Հիմնավորում

«Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման նկատմամբ պահանջները հաստատելու մասին» ՀՀ կառավարության որոշման նախագծի ընդունման

1. Ընթացիկ իրավիճակը եւ անհրաժեշտությունը 
Վերոհիշյալ որոշման անհրաժեշտությունը բխում է ՀՀ կառավարության 2012թ. ապրիլի 19-ի N 461-Ն որոշումից, որով ամրագրվել է  Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման գործընթացի սկիզբը, որը ենթադրում է նախապատրաստական մի շարք միջոցառումներ, այդ թվում նաեւ  նախագծային ժամկետի երկարացման հետ կապված պահանջների սահմանում, որոնց կատարման դեպքում կապահովվի ԱԷԿ-ի անվտանգ շահագործման հնարավորությունը:
ԱԷԿ-ի շահագործման ժամկետի երկարացման հետ կապված հարաբերությունները կարգավորող իրավական ակտեր ՀՀ օրենսդրությունը չունի, գործընթացը նոր է եւ վերոհիշյալ որոշման ընդունումը հնարավորություն կտա ունենալ նաեւ մի շարք գերատեսչական իրավական ակտեր, էներգաբլոկի նախագծային ժամկետի երկարացման գործընթացի մանրամասն կարգավորման համար:
2. Առաջարկվող կարգավորման բնույթը
Որոշման նախագծի մշակման ժամանակ ուսումնասիրվել են Ուկրաինայի, Ռուսաստանի Դաշնության՝ Հայկական ԱԷԿ-ի 2-րդ էներգաբլոկին համանման էներգաբլոկներ ունեցող, ԱէԿ-ների շահագործման նախագծային ժամկետի երկարացումը կարգավորող փաստաթղթերը, Ատոմային էներգիայի միջազգային գործակալության անվտանգության համապատասխան ստանդարտները:
Վերոհիշյալ որոշմամբ սահմանվելու են ԱԷԿ-ի շահագործման ժամկետի երկարացման գործընթացն ապահովող միջոցառումների՝ էներգաբլոկի տեխնիկական հնարավորության գնահատման, համալիր հետազոտման, անվտանգության գնահատման, շահագործման նախապատրաստման ծրագրի նկատմամբ պահանջները,  դրանց  արդյունքների ամփոփման եւ ներկայացնելու նկատմամբ պահանջները, որով շահագործող կազմակերպության կողմից կփաստվի էներգաբլոկի տեխնիկական գործոնների բավարար լինելը ԱԷԿ-ի հետագա շահագործման համար:
3. Բնագավառում իրականացվող քաղաքականությունը 

Բնագավառում իրականացվող քաղաքականությունը բխում է ատոմային էներգիայի օգտագործման բնագավառում անվտանգության պետական կարգավորման պահանջից:
4.Նախագծի մշակման գործընթացում ներգրավված անձինք եւ ինստիտուտները եւ նրանց դիրքորոշումները
Նախագիծը մշակվել է ՀՀ ԿԱ միջուկային անվտանգության կարգավորման պետական կոմիտեի  կողմից:
5. Ակնկալվող արդյունքը
Որոշման կիրառման դեպքում կսահմանվեն ՀԱԷԿ-ի N 2 էներգաբլոկի շահագործման նախագծային ժամկետի երկարացման գործընթացի իրականացման նկատմամբ պահանջներ, որոնց կատարման դեպքում կապահովվի  ՀԱԷԿ-ի N 2 էներգաբլոկի հետագա անվտանգ  շահագործումը:
Տեղեկանք
«Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման նկատմամբ պահանջները հաստատելու մասին» ՀՀ կառավարության որոշման ընդունման կապակցությամբ պետական բյուջեում ծախսերի եւ եկամուտների  ավելացման կամ նվազեցման մասին
Վերոհիշյալ որոշման ընդունմամբ պետական բյուջեի եկամուտների եվ ծախսերի ավելացում կամ նվազեցում չի նախատեսվում: 
Տեղեկանք
 «Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման նկատմամբ պահանջները հաստատելու մասին»  ՀՀ կառավարության որոշման նախագծի ընդունման առնչությամբ այլ իրավական ակտերի ընդունման 

վերաբերյալ
Վերոհիշյալ որոշման  ընդունմամբ այլ իրավական ակտերի ընդունում կամ այլ իրավական ակտերի փոփոխություն չի նախատեսվում:
